
Ejjeļo̧k Jikin n̄an Ri kōjdat n̄an Jetōb eo Aō 

Eļtōr Jeffery R. Holland 
Jen Doulul eo an Jon̄oul ruo Rijjilōk ro 
 
M̧ōņōņō en jon̄ok eo ad em̧m̧an tata im eutiej tata ippād ilo ad kōjparok iakwe im mour in pālele 
eo ad, ippān doon im jetōb ko ad, āinwōt aer erreo im āinwōt n̄e ren kar. 
 
Jet iien rem̧ootļok ilo an Jejtōr Holland im N̄an kar to jān juōn baļuun ilo juōn jikin jook im 
kelo̧k an baļuun ilo juōn jikin ettoļo̧k, jilu jiron̄ ro raiboojoj raar to jān baļuun im kar ekairir n̄an 
karuwaineneik kōmro. Raar kwaļo̧k er make āinwōt ro uwaan Kabun̄ in, eo ear jab kabwilōn̄lōn̄ 
kōnke ro rejjab jān tōmak in ad ejōkkā aer ekairir tok n̄an kōj ilo jikin jook im kelo̧k ko. Ilo juōn 
bwebwenato kōm kar jab kōtmene, em̧ōkaj am kar jeļā bwe kōn kōmjaļaļ ko aer bwe aolep jiron̄ 
rein jilu eaar jab etto raar jepel, jon̄an ilo kajjojo wāween ļōmaro pāleer raar jab m̧ool n̄an er, im 
ilo kajjojo wāween ej jino jepeļļo̧k ko im jerawiwi eaar jino juōn kareel n̄an pija ko renana. 
 
Kōn ijjino in ennaan in aō ejjab em̧m̧an, Ij en̄jake āinļo̧k wōt Jekab eo etto eo eaar ba, “E 
kabūrom̧ōj aō bwe ij aikuj kōjerbal wāween ekkōnono eo e kanooj eddo … im̧aan … elōn̄ … 
elōn̄ iaer en̄jake ko aer re kanooj pidodo im erreo im kwojarjar.”1 Bōtaab jej aikuj in kajoor. Ilo 
m̧ool eaar kōnoke ij juōn jemen ak jimma, bōtaab kōmjaļaļ ko ilo mejān jiron̄ rein kar bōktok 
kōmjaļaļ n̄an meja im kajjitōk ko raar kajjitōk raar kōm̧m̧an bwe in ļōmņak—etke ekanooj lōn̄ 
lirauwe ilo mour in rej jepool kōj im etke ekanooj in lōn̄ kajjojo armej ro im baam̧le ko rej 
ļanootot n̄an e, lukkuun jorrāān jān e? Ijjab jeļā n̄e elōn̄ ļo̧k jerawiwi rainin jān tōre ko jet 
rem̧ootļo̧k, bōtaab ta eo ijeļā ej bwe ilo juōn tōre ilo bwebwenato an laļ in eļapļo̧k kōjeram̧m̧an 
im eļapļo̧k menin jeram̧m̧an jān jabdewōt, ewōr ļapļo̧k eļap an ļap ilo laļ in en̄in ej iakwelel im 
kakkure im ettoonon. 
 
Bōtaab, ilo m̧ool, Ijeļā jijidikdik m̧ōttan uwaak eo n̄an kajjitōk eo aō. Elōn̄ wōt raan jej lo kōj 
aolep make kakkure jān m̧wil nana iūbiep iood jān aolep jikin. Ijo enana ļo̧k an jikin kōm̧m̧an 
pija, tipi, im alo rej eddōkļok im eddōkļok n̄an lukkuun jokdād, kapbubuik jukjuk in pā kōn kajin 
ko rekōmetak im mōm̧ an kanniōk ilo jab jejjet. Ļapļok wōt eļap aō lukkuun būrom̧ōj eļap jān 
jon̄an bwe ejja kamputer im Intōrnet wōt me ej kōm̧m̧an bwe in kōm̧m̧ane bwebwenato an baam̧l 
eo aō im kōpooj et ko n̄an jerbal in tampeļ emaron̄, ilo ejjeļo̧k kein bōprae im lali, ej kōm̧m̧an 
bwe ajri ro nejū ak ajri ro jibū ren deļo̧ke jikin ko renana me emaron̄ kakkure ļōmņak ko aer n̄an 
indeeo. 
 
Kememej bwe limaro pālele em̧m̧an dettāer raar ba jorrāān eo an ļōmaro pāleer eaar ijjino kōn 

mejkaie n̄an pija nana, bōtaab ejjab an em̧m̧aan wōt jorrān in im ļōmaro pālele ejjab er ro wōt 
metak. Kauwōtata eo ej pād ilo jiped jidik mauuj eo—ekoba ta emaron̄ waļo̧k ilo bwebwenato 
ippān juōn armej ilo intōrnet eo—ejjab kea kōn armej rōt, m̧aan ak kōrā, dik ak ritto, m̧are ak jab 
m̧are. Im n̄an lale bwe aolep menin en ļapļok an pidodo tōpari, rikapo eo epoub ej kaitokļo̧k 
kajoor in kareel eo an n̄an cell phone ko, video game ko, im MP3 ko. 
 
Eļan̄n̄e, āinwōt an Mr. Henry David Thoreau kar kapilōk, jān pōjrak ad jōk ra ko an jorrāān in im 
kajju jōk okar eo an wōjke nana eo, jenaaj lo bwe jet jōkjōk in ļōn̄ ej okar eo an jorrāān eo. Ļōn̄ 
ej juōn naan enana im ilo m̧ool juōn wunin kōnono enanan n̄an kōnono kake, bōtaab ewōr juōn 
wun eo em̧m̧an etke ilo jet m̧anit ko menin jeļā kake āinwōt seven deadly sins.2 
 
Etke ļōn̄ ej juōn jerawiwi “ekamejmej”? Ilo kakobaba n̄an kakkure jetōb ko ad kōn lukkuun 
kadiwōjļok Jetōb eo, Ij ļōmņak ej juōn jerawiwi kōnke ekajookok im emaron̄ kakkure jemjerā eo 
eutiej tata im ekwojarjar tata Anij ej letok ilo mour in—iakwe eo juōn m̧aan im juōn kōrā ewōr 
ipper n̄an doon im kōņaan eo me pea eo aikuj n̄an bōktok ajri ro n̄an juōn baam̧le kar kōm̧m̧an 
bwe en n̄an indeeo. Juōn eo eaar ba bwe iakwe eo em̧ool ewōr meļeļe in wōt eļan̄n̄e ej koba 
ļōmņak eo an jamin jako. Iakwe eo em̧ool ej niknik. Bōtaab ļōn̄ em̧ōkaj an okoktak āinwōt an ļōn̄ 
maron̄ ukōt juōn peij in pija nana ak m̧ōkaj in kalimjōk juōn armej n̄an kōņaan ļōn̄ ilo etetal 
turin, juōn m̧aan ak kōrā. Iakwe eo em̧ool jej kōņaan bwe aolep ren jeļā kake— jej lukkuun 
m̧ōņōņō kake āinwōt Aō kōn Jejtōr Holland; kōmij lam̧ōj jān ioon m̧weo. Bōtaab ļōn̄ ej kwaļo̧k 
kadkad in jān jook im ittiņo im ej kwaļok kadkad in jān loloorjak eo n̄an ņooje jān ro jet eo 
enan̄in jab maron̄ dāpiji—tokālik im awa eo emarokļo̧k em̧m̧anļok, ippān juōn kōjām epen maan 
jabpopo wōt. Āinwōt aolep pedped ko rewānōk, iakwe ej kōm̧m̧an bwe jān en wōr ippā jouj, im 
meanwōd; ļōn̄ ej itok wōt kōn kole. 
 
Errein rej jet iaan wun ko me ej kakkure meļeļe eo em̧ool kōn iakwe—jim̧or ilo ļōmņak eo ad ak 
ippān bar juōn armej—ej lukkuun kakkure. Ej kakkure ta eo enan̄in aorōk in wōt ad tōmak ilo 
Ani; etan, lōke ilo ro jej iakwe. Ej kōm̧ōjņōikļo̧k lōke eo me iakwe eo ej ekkal ioon rainin ak 
jekļaaj, im ebōk juōn iien eo aitok n̄an bar kalōke lōke eo n̄e jerwaane. Eļan̄n̄e jorrāān in 
ekilepļo̧k jān jon̄an, men̄e emaron̄ āinwōt an juōn make āinwōt uwaan juōn baam̧le ak āinwōt an 
aolep āinwōt opiija ro kar kāleti, ritōl ro an pejnej, m̧ōkade kōm̧m̧an pija, im m̧ōkade ikkure, 
āliktata jukjuk in pād eo enaaj jako an pedped in “This property is vacant.”3 
 
Jān ilo̧k jān wunin kōnono in emarok im kabūrom̧ōjm̧ōj im, men̄e jej jab m̧are ak m̧are, kōnono 
kōn ta eo jemaron̄ kōm̧m̧an n̄an kōjparok ņae kain jatiljek kein. Ij lewaj ļōmņak kein āinwōt 
jipan̄ ilo anjo ioon jabdewōt kain kapo, ekoba ko me rej kakkure iakwe ak kōjparok ļōn̄. 

• Kōttolok eok make jān armej ro, bok ko im jōkjōk ko me rej kapoik eok n̄an ļōn̄. Juōn armej 
eo ej kajjion̄ joļo̧k ekadōkdōk enaaj kar ļapļo̧k an jajeļo̧kjeņ jān jon̄an imaron̄ kwaļo̧k n̄an 
joļo̧k an iien bajjōk ilo juōn im̧ōn kadōk, jeļā bwe juōn dān—juōn wōt!—enaaj kar lukkuun 
kakkure kijejeto eo an n̄an mour jān ekadōkdōk eo an. Menin kōnono ko an mour rej āinwōt 
juōn. Kapo eo ej itok jān epaake ļo̧k remaron̄ lukkuun kakkure. Āinwōt Joseph ilo kar im̧aan 
mejān lieo pāleen Potipar,4 ettōr—ettōr ettoļo̧k jāne jon̄an wōt am maron̄. Im āinwōt an Eļtōr 
Richard L. Evans kar ba, n̄e ko jān kapo, jab kwaļo̧k kwōj etal n̄an ia. 

 
• Ilo juōn tōre armej ro rej lokjak kōn jein ko an imminene ko im an̄ūrļep ko rekakkure 
emakijkij aer aikuj eļap jipan̄ jān jipan̄ eo aer make. Eļan̄n̄e ej kōnono kōn kwe, ejjap meļeļe 
in kwe juōn armej em̧ōjņō, eirļo̧k, jej tokjen. Kwōj aikuj eļapļo̧k jipan̄. Kūr waj. Kappukōt. 
Kwaļo̧k n̄an bisop eo am̧. Ļoor kean̄ eo an. Kajjitōk kōn juōn kōjeram̧m̧an an priesthood. 
Deļo̧n̄e addiction recovery būrookraam̧ eo an Kabun̄ eo. Kōjerbal website eo ekāāl an Kabun̄ 
eo kōm̧m̧ane im kōjeno̧lo̧k n̄an jipan̄ kwe. Aolepen Kabun̄ ej ej kalim̧m̧ur n̄an jipan̄ im n̄an 
kemour ilo jabdewōt wāween kōm maron̄. 

 
• Ippānlok kein jerbal eo ilo kamputōr eo im makoko im kōtlok en̄jake eo am n̄an bar juōn, Jej 
aikuj kile ke kōkakūtkūt eo em̧maan tata ilo mour ej kōjparok ko ad make. Ekoba ilo 
kōmakūtkūt ko rellōn ilōn̄in kein jerbal ko im jimjera ko me rej kamijak iok. Eļan̄n̄e juōn TV 
ej kwalok men ko rejjab ekkar, kune. Eļan̄n̄e enanan juōn pija, diwōj jāne. Eļan̄n̄e jimera ko 
rejjab ekkar rej eddōklok jerbal e. Eļōn̄ iaan iminene kein remaron̄ jab erom men ko renana. 
Ak remaron̄ boktok n̄an kōj ekajet, im jalimo n̄an jetōb ko ad, im maron̄ tōl n̄an jet men ko 
renana. Juōn ennaan in etto eo ilo tūreep eo eaar kōm̧man taujin mail ko ijjino kōn juōn 
bun̄tōn nee,5 kōn menin lale bun̄tōn nee ko am. 

 
• Āinwōt riko̧o̧t ro ilo bon̄, ļōmņak ko rejjab riwainene remaron̄ im bukōt jikin deļo̧n̄ eo n̄an 
ļōmņak ko ad. Bōtaab jej jab aikuj karuwaineneik tok ļōmņak ko renanan n̄an ļōmņak ko ad 
im kōtļo̧k bwe ren pād wōt ilo ļōmņak ko ad! (Kōnke tii ej ņae Naan in Meletlet.) Joļo̧k 
ļōmņak ko renanan jān ļōmņak eo ami. Bōk jikin ļōmņak ko renanan kōn ļōmņak ko ewōr 
kōjatdikdik ie im ememļo̧kjeņ ko reļem̧ōņōņō, pija in māj ko me rej iakwe kom̧ im renaaj kar 
jorrāān eļan̄n̄e kwōj kakkure er. Elōn̄ ļo̧k jān juōn em̧m̧aan em̧ōj lo̧mo̧o̧ren jān jerawiwi ak 
jajeļo̧kjeņ kōn kememej turin mejān jinen, lieo pāleen ak ajri eo nejin kōttar e jabdewōt jikin 
ilo m̧weo. Jekdoon ta ļōmņak ko ewōr ippam̧, kanooj lale ren riwainene ilo būruwōm̧ “kōn 
kūr wōt.” Āinwōt an juōn rijeje poem̧ kar ba, kōtļo̧k bwe kōņaan eo am̧ en kōjbwebweik 
ļōmņak ko ad make.6 

 
• Kakilepļo̧k im pād ijo Jetōb eo an Irooj ej pād ie. Kanooj lale bwe m̧weo im̧ōm̧ make ak 
apartment eo am̧, ej kwaļo̧k kain pija rōt eo, al im bok kwōj likūt ijo. Eļan̄n̄e kwar bōk menin 

letok kwojarjar, ilo̧k n̄an tampeļ ikutkut in an makūtkūt ko am̧ kōtļo̧k. Kememej bwe tampeļ 
eo tion̄e eok kōn kajoor an Anij, likūt aiboojoj eo An ipeļaakūm̧, im leļo̧k n̄an enjeļ ro An bwe 
ren lale eok.7 Im n̄e kwōj likūt tampeļ eo kememej kōkaļļe ko kwōj būk ippam̧, lale kwar door 
iturejet im meļo̧kļo̧ki. 

 
Enan̄in aolep armej rej pād ilo jorrāān jem̧ļo̧kin rej jan̄, “Ta eo iaar ļōmņake?” Ekwe, jekdoon ta 
eo raar ļōmņake, raar jab ļōmņak kōn Kraist. N̄an kiiō ro uwaan Kabun̄ eo An, kōmij kalim̧m̧ūr 
aolep Jabōt kōn mour ko ad n̄an bōk iood make Etan im kalim̧m̧ur n̄an “kememej E iien 
otemjej.”8 Kōn menin, jān kate ļo̧k kōj jidik jerbal ilo kememej E—eļaptata bwe E eaar “inek 
en̄taan ko ad, im bōkļo̧k būrom̧ōj ko ad . . . [bwe] em̧ōj wākar E kōn jero̧wiwi ko ad; . . . im 
kaājmour kōj kōn dibitbit ko An.”9 Em̧ool enaaj tōl makūtkūt ko ad ilo iaļ eo em̧m̧an eļan̄n̄e jej 
kememej bwe aolep iien jej pōd jej wōt kōmetak ro rejitōnbōro ippād bōaab barāinwōt kōmetak 
E, eo eļap an iakwe kōj. Bōaab eļan̄n̄e jej jerawiwi, mekarta ewi jon̄an jerawiwi eo me emaron̄, 
jemaron̄ lo̧mo̧o̧r kōn ejjab armej in wōt, E eo ej kwaļo̧k bwe ejjeļo̧k bar juon, bwe ejjeļo̧k bar 
juon āt ium̧win lan̄, im letok n̄an armej bwe jen mour ilo E.10 N̄e jej jelm̧ae bōd ko ad im jetōb ko 
ad rej en̄taan kōn m̧ool in metak, jemaron̄ aolep lam̧ōj kōn ukweļo̧k eo Alma im aolepen mour eo 
an eaar oktak “O Jisōs, kwe Nejin Anij, kwōn tiriam̧o kake eō.”11  
 
Ro jeiū im jatū, Ij iakwe kom̧. Būreejtōn Monson im Rijilōk ro rej iakwe kom̧. Eo eļaptata an 
aorōk, Jememi ilo Lan̄ ej iakwe kom̧. Iaar kajjieon̄ n̄an kōnono ijin kōn iakwe—kautiej n̄an e im 
pija eo an ejejet ilo jukjuk in pād ko ilo mour ilo bwebwenato an amrej, kwokwojar eo an iakwe 
ikōtaan juōn m̧aan eaar m̧are im juōn kōrā im baam̧le ko eo raar ejaak āinwōt juōn uwaak in 
iakwe; kōkaļļe eo kōn iakwe in lo̧mo̧o̧r eo, iakwe eo erreo ilo an armej, eo iakwe in lo̧mor eo ej 
itok n̄an kōj kōn jouj eo an Kraist Make. Ebar wōr aō kōņaan kōnono kōn El Diabo, eo enana, 
jemen aolep riab im ļōn̄, eo enaaj kōm̧m̧an jabdewōt emaron̄ e n̄an m̧one eok kōn iakwe eo 
em̧ool, n̄an kōtrai im kakkure iakwe eo em̧ool jekdoon ia ej ioon e ie. Im Iaar kōnono kōn 
kōņaan eo an n̄an kakkure kōj ilo eddōkļo̧k eo eļan̄n̄e emaron̄. 
 
N̄e jej jelm̧ae kain kapok kein ilo tōre in ad jej aikuj kwaļo̧k, āinwōt an Nipai eo edik kar 
kōm̧m̧ane ilo: “[Ijjamin] bar na jikin ri kōjdat eo an aō jetōb.”12 N̄e jej joļo̧k eo enana. Eļan̄n̄e jej 
kajoor im m̧wilaļ ad kōņaan, bwe ri kōjdat eo emaron̄ im naaj joļo̧k kōn kajoor in pinmuur eo an 
Irooj Jisōs Kraist. Eļapļo̧k, ij kalim̧m̧uri kom̧ bwe meram eo an gospel indeeo eo An emaron̄ im 
enaaj bar juōn alen eromaakļo̧k kō ad tiljek n̄an ijo eutiejtata im em̧m̧an tata ilo kōj ilo ad dāpij 
iakwe eo ad, jukjuk in pād eo im jetōb ko ad jon̄an wōt an erreo wōt āinwōt kar kōttōpar eo aer, 
ij jar ilo etan Jisōs Kraist, amen. 
 
KAKEEMEMEJ KO 
1. Jekab 2:7. 
2. Lale, n̄an waanjon̄ok, Henry Fairlie’s excellent The Seven Deadly Sins Today, 1978. 

3. Lale Fairlie, Seven Deadly Sins Today, 175. 
4. Lale Jenesis 39:1–13. 
5. Lao Tzu, in John Bartlett, comp., Bartlett’s Familiar Quotations, 14th ed. (1968), 74. 
6. Lale Juvenal’s The Satires (VI, 223). 
7. D&C 109:22. 
8. D&C 20:77; lale barāinwōt eoon 79. 
9. Aiseia 53:–5. 
10. Lale jerbal 4:12. 
11. Alma 36:48. 
12. 2 Nipai 4:28. 


